
■ Theo Maissen abitescha a Sevgein.
Ma radund 150 dis l’onn n’è el betg a
chasa, mabain a Berna u a Strassburg.
Radund tschient dis l’onn sto Maissen ir
a Berna per sia lavur sco cusseglier dals
chantuns. Quaranta dis impunda el sco
delegà per il Cussegl d’Europa. Perquai
che Strassburg n’ha betg uschè bunas col-
liaziuns d’aviun internaziunalas han las
sesidas da cumissiun savens lieu a Paris u
en autras chapitalas, ch’èn pli bain cun-
tanschiblas per delegads da pajais lon-
tans.

Experientscha sursilvana
per la Rumenia

La lavur pratica che Maissen ha prestà pli
baud en Surselva po el mintgatant er ap-
plitgar a Strassburg. Sco agronom sesa el
en la cumissiun d’agricultura, da plani-
saziun da territori e d’energia. Per questa
cumissiun ha el gì da rapportar davart las
pussaivladads da meglieraziuns funsilas
en l’Europa centrala e da l’ost. Las expe-
rientschas ch’el ha recaltgà en Surselva
tar nundumbraivlas meglieraziuns èn
stadas d’engrà.

En connex cun quest rapport ha el vi-
sità la Transsilvania en Rumenia – ina re-
giun muntagnarda selvadia. «Là hai cha-
vorgias d’ina dimensiun ch’ins n’enco-
nuscha betg en il Grischun.» En questa
regiun faschess ina meglieraziun nair da
basegn, pertge il territori è sparpaglià, ed

ils purs cultiveschan pitschnas scrottas
da funs. Suenter ses rapport en il Cussegl
d’Europa han ins cumenzà a planisar in
project da pilot – ina meglieraziun en
Transsilvania. La planisaziun è prest ser-
rada giu, ed il project vegn lura suttamess

a las instanzas da l’Uniun Europea che
duessan conceder in credit da realisa-
ziun.

Ch’il Cussegl d’Europa s’occupa era
mintgatant da tematicas economicas u
sozialas è pauc enconuschent. I existia

vuschs criticas che din ch’il Cussegl
d’Europa duaja s’occupar mo da la de-
mocrazia e dals dretgs umans. «Jau sun
dentant da l’avis ch’i dovra l’emprim la
basa economica per insumma pudair vi-
ver la democrazia», di Maissen. I saja per-

quai impurtant ch’il Cussegl d’Europa
tegnia er en egl l’agricultura u l’econo-
mia.

Pertge davent’ins delegà
a Strassburg?

«La politica exteriura m’ha gia interessà
sco student», di Maissen. «Plinavant hai
jau fatg part plirs onns da la delegaziun
svizra per la Nato.» I saja era bunamain
tradiziun ch’il Grischun haja in delegà en
il Cussegl d’Europa, pertge gia Dumeni
Columberg, Ulrich Gadient e Toni Can-
tieni sajan stads a Strassburg. Sco chan-
tun als cunfins haja il Grischun buns
lioms cun l’exteriur, ed ils politichers gri-
schuns hajan dapli interess per in tal uf-
fizi.

Maissen è dapi il 2002 a Strassburg. I
na saja stà nagin problem da sa viver en.
Sch’ins haja politisà en auters parlaments
enconuschian ins las structuras che sajan
dapertut sumegliantas.

E co èsi cun l’optica e l’opiniun? Èn
lezzas sa midadas a Strassburg? «Sch’ins
vesa ils problems dad auters stadis s’ac-
corschan’ins che nus Svizzers ans lamen-
tain sin in nivel fitg aut», di Maissen. Ma
uschiglio na haja el betg midà sia opini-
un politica.Tscherts avis sajan plitost anc
vegnids rinforzads. Ins sentia a Strass-
burg pli fitg che la Svizra saja colliada cun
blers auters stadis. «Sche nus Svizzers
avain il sentiment che nus sajan suverans
en dumondas existenzialas, na corre-
spunda quai insumma betg a la realitad.»

En la sala dal Cussegl d’Europa sesan pli che 300 deputads ed ambassadurs dals 47 pajais. FOTOS C. CADRUVI

Tge fa il Cussegl d’Europa?
Il Tribunal per ils dretgs umans è surchargià

■ (vi) Tuts enconuschan il Tribunal eu-
ropeic per ils dretgs umans a Strass-
burg, e mo paucs san che questa dre-
tgira è in organ dal Cussegl d’Europa.
Il Cussegl d’Europa exista dapi il 1949.
El s’occupa dals dretgs umans, tgira la de-
mocrazia ed ha quità ch’ils stadis re-
sguardan lur constituziuns.

Dovra l’Europa insumma ina tala in-
stituziun? Ils pajais europeics han bain in
standard aut pertutgant la legalitad e la
democrazia?

47 stadis èn da la partida
Segirar la pasch è stada la finamira en
Europa suenter la segunda guerra
mundiala. Ils 5 da matg 1949 han diesch
pajais perquai fundà il Cussegl d’Europa.
L’instituziun è creschida ad ina crescher,
ed oz sa participeschan 47 stadis, trante-
ren era stadis pitschens sco Andorra.
Monaco e Montenegro èn ils ultims sta-
dis ch’ins ha prendì si. La Svizra fa part
dapi il 1963. Cura che la tenda da fier
(Eiserner Vorhang) è crudada èn blers
pajais da l’ost sa stentads da daventar
commembers.

Avant ch’ins ha prendì si la Russia il
1996 hai dà grondas controversas.

Vuschs criticas han reclamà che la Rus-
sia n’adempleschia betg las premissas.
«Jau sun da l’opiniun ch’igl è stà bun da
prender si la Russia», di Maissen: «Igl è
meglier, sch’ins includa tals pajais en la
discussiun.»

Era la Bielorussia aspirescha uss per
ina participaziun, ma en quel pajais n’èn
las premissas democraticas anc betg ma-
diras per ina commembranza.

Canada, ils Stadis unids, il Giapun,
Mexico ed il Vatican han in status d’ob-
servaturs tar il Cussegl d’Europa.

La cunsicienza da l’Europa
Il parlament dal Cussegl d’Europa dum-
bra 318 delegads e 318 suppleants. Pa-
jais cun ina gronda populaziun tramet-
tan 18 delegads e 18 suppleants, pajais
sco la Svizra han be sis delegads e sis sup-
pleants. Il parlament sa raduna quatter
giadas l’onn per ina emna. El na po sa
chapescha betg deliberar leschas, ma el
relascha resoluziuns u convenziuns ch’ils
singuls stadis ratifitgeschan. La pli enco-
nuschenta convenziun è quella dals
dretgs umans. Impurtanta è era la char-
ta sociala. Lezza n’ha la Svizra fin uss betg
ratifitgà. Lura datti convenziuns encun-

ter la tortura, encunter il commerzi cun
umans, encunter il rassissem, ina charta
da minoritads etc.

En il parlament vegn rapportà regu-
larmain davart la situaziun democratica
en singuls stadis e co quels resguardan las
convenziuns ratifitgadas.

Tribunal europeic: 50 000 recurs l’onn
Il Tribunal europeic per ils dretgs umans
è l’organ central dal Cussegl d’Europa. El
ha ina buna reputaziun. 800 milliuns
burgais dals 47 stadis-commembers han
il dretg da recurrer sin fundament da la
convenziun dals dretgs umans. In recurs
è dentant mo pussaivel sch’ins ha gia fatg
diever da tuttas pussaivladads giuridicas
en l’agen pajais.

Il tribunal obtegna da preschent
mintg’emna radund 1000 dumondas.
Mintg’onn datti 50 000 recurs, dals
quals 90 pertschient vegnan refusads,
perquai ch’els n’èn betg tractabels. La fin
dal 2007 eran pendentas radund
100 000 proceduras. Perquai vegn discu-
tà ina sistematisaziun da la lavur. Ina
gronda part dals recurs vegn numnada-
main adina dals medems pajais che han
problems da resguardar ils dretgs umans.

Il 2007 hai dà 20 300 recurs sulet da la
Russia e 9150 da la Tirchia. Da la Svizra
hai dà 236 recurs.

Survegliar l’execuziun
In ulteriur organ dal Cussegl d’Europa è
il comité dals ministers. En quel sa radu-
nan ils ministers da l’exteriur dals 47 pa-
jais, per exempel Micheline Calmy-Rey

per la Svizra. Ella po era delegar Paul
Widmer, l’ambassadur svizzer a Strass-
burg, en il comité.
Ils ministers discuteschan strategias ed
han da survegliar che las convenziuns ra-
tifitgadas vegnan resguardadas en l’agen
pajais. Il comité observa era, sche las de-
cisiuns dal tribunal vegnan exequidas en
ils pajais.

47 bandieras sgulatschan avant il Cussegl d’Europa. Las duas linguas uffizialas èn en-
glais e franzos.

La delegaziun svizra per Strassburg
dumbra sis delegads e sis suppleants. Il
president da la delegaziun è Maximi-
lian Reimann ed il vicepresident Theo
Maissen. Tenor turnus avess Maissen
pudì surpigliar il presidi. Ma el tschen-
ta sias prioritads en il cussegl dals chan-
tuns a Berna, nua ch’el na less betg man-
car durant las sessiuns.

La delegaziun svizra sa cumpona dad
otg cussegliers naziunals (Andreas Gross,
Arthur Loepfe, Felix Müri, Doris Stump,
André Bugnon, Doris Fiala, Ruth Gen-
ner, HansjörgWalter) e da quatter cusse-
gliers dals chantuns (Maximilian Rei-
mann, Theo Maissen, Dick Marty, Lilia-

ne Maury Pasquier). Enconuschents per
lur engaschi en il Cussegl d’Europa èn
Dick Marty ed Andreas Gross.

Marty è president da la cumissiun
giuridica a Strassburg. Il 2005 ha el ob-
tegnì l’incumbensa dal Cussegl
d’Europa d’examinar transports e
champs secrets da la CIA en l’Europa.
Da preschent elavura Marty in rapport
en connex cun commerzi illegal dad or-
gans entras l’anteriura armada da libe-
raziun cosovara.

Andreas Gross è stà vicepresident dal
2002 fin il 2004 dal parlament a Strass-
burg. El sa fa valair en dumondas da la
democratisaziun dals stadis.

Dick Marty ed Andreas Gross
èn ils prominents

Il Cussegl d’Europa ha 318 dele-
gads, pia pli che tschient politichers
dapli ch’il cussegl naziunal svizzer.
Tuttina èsi en la sala plenara a Strass-
burg bler pli ruassaivel ch’en la
chombra gronda a Berna. Mo darar
baterlan ils poltichers, i vegn tadlà,
tge che l’oratur ha da dir. La raschun
per questa disciplina ha forsa da far
cun la lunghezza dals votums. In po-
liticher dastga discurrer – tut tenor
tematica – sulet ina, duas u quatter
minutas.

Durant ch’in politicher pleda,
dumbra ina gronda ura las secundas.
Cura ch’il temp è spirà, glischa ina

chazzola cotschna. Be darar surpas-
sa in politicher ses temp da discur-
rer.

Il parlament ha tschintg frac-
ziuns. Theo Maissen è en la Partida
populara europeica (EVP) che cor-
respunda a la pcd svizra u a la
CDU/CSU tudestga. Igl è la pli
gronda fracziun a Strassburg. Plina-
vant datti ina fracziun liberala, ina
democratica, ina sociala ed ina sane-
stra.

Las cumissiuns preparan las de-
battas. Maissen fa part da la cumis-
siun d’ambient, planisaziun dal ter-
ritori e d’energia.

Pli disciplinà
ch’il cussegl naziunal

Scumbigls
cun l’Uniun Europea

Il Cussegl d’Europa n’ha da far nagut
cun l’Uniun europea (UE), e tuttina
datti trasora scumbigls. Betg da
smirvegliar, pertge era l’UE ha in
«Europäischer Rat». Uschia sa num-
na la radunanza dals ministers dals
27 stadis da l’UE.

Plinavant sa raduna il parlament
da l’UE betg mo a Brüssel, mabain
era duas giadas l’onn a Strassburg,
directamain en in bajetg sper il Cus-
segl d’Europa. Quai chaschuna cun-
tinuadamain confusiuns e scumbigls
tranter il Cussegl d’Europa cun ses
47 stadis-commembers e l’UE che
ha 27 stadis-commembers.

